
 � Sərlövhəyə çıxardığımız bu fikir Azərbaycan Respublikasının 
Prezidenti İlham Əliyevə məxsusdur və min illər boyu xalqımızın 
formalaşdırdığı milli-mənəvi dəyərlərimizin qorunub saxlanması, gələcək 
nəsillərə çatdırılması kimi mühüm vəzifənin yerinə yetirilməsinə hesablanıb.

Əbunəsr əl – Farabinin (təxminən 873-
950-ci illər) məşhur kəlamlarından birində 
deyilir: “Ağ lövhə təkcə Allaha məxsusdur, biz 
hamımız isə sadəcə yazılmışların üzərində ya-
zırıq... Biz nəyi qururuqsa, öncə qurulmuşların 
üzərində qururuq” . Həqiqətən düşündürücüdür. 
Filosofun fikrincə, insan övladı nəyi yaratmaq, 
qurmaq istəyirsə, mütləq hansısa köhnənin 
üzərində yenilik tapır. Bizim fikrimizcə isə, 
“Biz nəyi qururuqsa, öncə qurulmuşların 
üzərində qururuq” ifadəsi sadəcə bir tezis yox, 
həyatın böyük dolanbaclarından keçmiş müdrik 
insanın etiraf etdiyi həqiqətlərdir. 

Məsələyə bu prizmadan yanaşsaq, 
Azərbaycan milli-mənəvi dəyərlərinin qorun-
ması, inkişaf etdirilməsi və gələcək nəsillərə 
çatdırılması istiqamətində xidməti, zəhməti, 
fəaliyyəti olan hər kəsi böyük hörmət və 
ehtiramla yada salmalıyıq. Çünki milləti millət 
edən təkcə onun coğrafiyası, məskunlaşdığı 
ərazi, tanınmış simaları deyil. Milləti tanıdan 
və ona özünəməxsus imic qazandıran əsas 
amillərdən biri də mənəvi dəyərləri, adət-
ənənələridir. Azərbaycan xalqının tarixindən və 
ədəbiyyatından minlərlə misal gətirməklə, tari-
xin özü qədər qədim olan bu millətin indiyədək 
yaratdığı adət-ənənələrin daim qorunub inkişaf 
etdirildiyini təsdiqləyə bilərik. 

Onu da yada salaq ki, bugünkü 
ədəbiyyatımız da qədim dövrlərdəki söz 
sənətimizin üzərində yaranır, mədəniyyətimiz 
də həmin köklər üzərindədir, 25-26 ildə 
dünyanın sayılıb-seçilən dövlətlərindən birinə 
çevrilmiş müstəqil dövlətimiz də yüz il əvvəlki 
Azərbaycan Xalq Cümhuriyyətinin dəyərləri, 
daha doğrusu, prinsipləri üzərində dayanır. 

Fikrimizi bəzi iqtibaslarla 
əsaslandıraq.“Kitabi Dədə Qorqud” dastanın-
dakı “Qazan bəyin oğlu Uruz bəyin dustaq ol-
duğu boy”da oxuyuruq: “Uruz atasının sözünü 
sındırmadı, geri döndü. Yoldaşlarını da götürüb 
uca dağların başına çıxdı. O zamanlar oğul ata 
sözünü iki eləməzdi. İki eləsəydi, o cür oğulu 
qəbul etməzdilər. Uruz süngüsünu gen yaxa-
sından keçirib, yerə sancdı, durdu. Qazan bəy 
gördü ki, kafir yaxınlaşdı. Atından endi, təmiz 
suda yuyundu. Ağ alnını yerə qoydu, iki rükət 
namaz qıldı. Adı gözəl Məһəmmədi yada saldı. 
Qara donlu kafirin gözünə qaranlıq çökdürdü. 
Hayqırıb at sürdü, irəli gedib qılınc vurdu. 
Gumbur-gumbur nağaralar çalındı. Burması qı-
zıl tunc borular çalındı” (“Kitabi Dədə Qorqud 
dastanı”nın elektron variantı, səh 56).

Qətiyyətlə deyə bilərik ki, iqtibas 
gətirdiyimiz bu parçada ibrətamiz olmayan 
heç bir cümlə yoxdur. “Uruz atasının sözünü 
sındırmadı”, “ O zamanlar oğul ata sözünü 
iki eləməzdi”, “Ağ alnını yerə qoydu, iki 
rükət namaz qıldı. Adı gözəl Məһəmmədi 
yada saldı” və sair cümlələr 14-15 əsr əvvəlki 

Azərbaycanda milli-mənəvi dəyərlərin nə 
səviyyədə qorunduğunun sübutudur. “Qara 
donlu kafirin gözünə qaranlıq çökdürdü. Hay-
qırıb at sürdü, irəli gedib qılınc vurdu” ifadəsi 
isə sanki məlum Aprel döyüşlərinin lövhəsini 
yaradır.

Yeri gəlmişkən, 2000-ci ildə Bakıda “Kita-
bi Dədə Qorqud dastanı”nın 1300 illik yubileyi 
keçiriləndə azərbaycanlı jurnalistlərdən biri 
görkəmli alim , doktor Cavad Heyətdən soruş-
muşdu ki, biz bu dastanın 1300 illiyini qeyd 
edirik, türkmənlər isə 1500 illiyinə hazırlaşır-
lar. Bu anlaşılmazlıqdır, yoxsa ? Doktor çox 
maraqlı cavab vermişdi: -- Başqa bir türk xalqı 
həmin dastanın tamamilə fərqli bir yubileyini 

keçirsə, heyrətlənməyin. Çünki folklorun, ağız 
ədəbiyyatının yaranma tarixi dəqiq bilinmir. 
Heydər Əliyevin qeyd etdiyi 1300 illik yubiley 
isə həmin dastanın yaranmasının deyil, das-
tanın kitab kimi çap edilməsinin yubileyidir 
və bu fərqlilikdə anlaşılmaz heç nə yoxdur. 
Yəni yuxarıda dastandan sitat gətirdiyimiz 
nümunələr xalqımızın 13 əsr deyil, 15-16 
əsr əvvəlki tarixini, milli-mənəvi dəyərlərini 
özündə əks etdirir ki, bu da bizim üçün fəxr 
mənbəyidir. 

Yazılı ədəbiyyatımızda bu mövzulu 
nümunələri toplayıb ayrıca kitab şəklində tərtib 
etmək istəsək, bəlkə də, hansısa başqa bir xal-
qın bütöv ədəbiyyatı qədər olardı. Məsələn, ulu 
Nizami Gəncəvinin “İsgəndərnamə” əsərində 
belə bir məqam var. İsgəndər eşidir ki, Bərdədə 
Nüşabə adlı bir qadın padşah yaşayır. O, öz 
sarayında yalnız qadınları saxlayır və kişiləri 
yanına buraxmır. İsgəndərin elçisi adı ilə 
şəxsən Nüşabənin yanına gələn İsgəndər Bərdə 
padşahının hüzurunda baş əymir, qılıncını aç-
mır, çox cəsarətlə və ötkəm danışır. Bu zaman 
Nüşabə duyur ki, qarşısında dayanan elçi yox, 
İsgəndərin özüdür. O, deyir:

Ey cəsur padşah, eşq olsun sənə!
Elçilik edirsən özün-özünə.
Makedoniyalılarla düşmən olmaq 

istəməyən Nüşabə simvolik ziyafət düzəldərək, 
İsgəndərə yemək əvəzinə daş-qaş təklif edir. 

İsgəndərin
Düzmüsən süfrəmə almaz, yaqut, dürr
Daş-qaş yeyilərmi, bu nə deməkdir? – 

sualına Nüşabə cavab verir ki,
Daşın ki, boğaza yolu yox, daha,
Faydasız yaramaz böylə daş üçün
Bu qədər vuruşmaq, çırpışmaq neçin?
Nüşabənin bu dərin mənalı, müdrik sözləri 

İsgəndərə təsir edir və onu müharibədən uzaq-
laşdırır. 

Burada iki məqamı xüsusilə  qabartmaq 
zərurəti var. Birincisi, Avropada əxlaqsızlığın 
bütün növlərinin baş alıb getdiyi həmin 
dövrdə Bərdədə Nüşabənin sarayına kişilər 
buraxılmırdı. İkincisi, Azərbaycan qadını öz 
ölkəsini İsgəndər kimi bir fatehin qılıncından, 
zülmündən xilas etmək üçün özünəməxsus dip-
lomatiyadan istifadə edir ki, bu da xalqımızın 
qədim mədəniyyətinin ədəbi təcəssümüdür. 

Belə epik ədəbi nümunələrin fonunda 
lakonik ibrətamiz misalları da yada sala bilərik. 

Məsələn, Məhəmməd Füzuli “Zəmanədən 
şikayət” əsərində yazırdı ki, “Salam verdim, 
rüşvət deyil, - deyə almadılar”. Xatırladaq ki, 
bu gün BMT, Avropa İttifaqı, Avropa Şurası, 
eləcə də ayrı-ayrı dövlətlər korrupsiya və 
rüşvətxorluğa qarşı genişmiqyaslı mübarizə 
aparırlar. Azərbaycan şairi Məhəmməd Füzuli 
isə həmin mübarizəni neçə əsr əvvəl, həm də 
təkbaşına aparırdı. Özü də inzibati üsullarla 
deyil, məhz sözün qüdrəti ilə. 

Sonrakı dövrlərdəki ədəbiyyatımızda 
da bu qəbildən olan nümunələr istənilən 
qədərdir. Məsələn, Mir Cəlal Paşayevin hələ 
80 il qabaq yazdığı “Bir gəncin manifesti” 
əsərinin qəhrəmanlarından olan Sona ana 
uşaqlarını aclıqdan, ölümdən qorumaq üçün 
uzun illər əzizləyib saxladığı, milli mədəniyyət 
nümunəsi olan “Yusif və Züleyxa” xalçasını 
satmaq istəyir. Təbii ki, ötən əsrin əvvəllərində 
azərbaycanlılarda həmin xalçanı almaq üçün 
pul yox idi. Ancaq Bakıya o qədər də xoş 
məramla gəlməmiş bir ingilis həmin xalçanı 
istənilən qiymətə almağa hazırdır. Buna isə 
Sonanın milli təəssübkeşliyi yol vermir və 
qadın uşaqlarının ac qalmasına baxmayaraq, 
“İtə ataram, yada satmaram”- deyə xalçanı yad 
əllərə düşməkdən qoruyur. 

Ümumiyyətlə, milli-mənəvi dəyərlərimiz 
xalqımızın simasında zaman-zaman yaşayıb və 
bizi başqa millətlərdən fərqləndirib. Mənəvi 

dəyər özünün fiziki və mənəvi varlığını qoru-
yub saxlamaq, yaşatmaq üçün hər hansı sosial 
qrup və ya cəmiyyətin əksər üzvlərinin doğru 
və lazımlı olduğuna inanıb qəbul etdikləri 
ortaq dünyagörüş, məqsəd, əxlaq normaları və 
inanclardır. Ancaq zaman tələb edir ki, həmin 
dəyərləri xalqın özü ilə yanaşı, həm də yarat-
dığı dövlət də qorusun və inkişaf etdirsin. Nə 
xoşdur ki, xalqımızın ümummilli lideri Heydər 
Əliyev, Prezident İlham Əliyev və Heydər 
Əliyev Fondu həmin istiqamətdə kifayət qədər 
tarixə yazılmalı addımlar atıb, nümunə forma-
laşdırıblar. 

Xalqımızın ümummilli lideri Heydər 
Əliyev dinimizin milli-mənəvi dəyərlərin ən 
önəmli ünsürlərindən biri olduğunu önə çəkirdi 
və bilirdi ki, xalqlara və qəbilələrə ayrılmış 
cəmiyyət həm də milli-mənəvi dəyərləri 
ilə seçilməlidir. Heydər Əliyev dilindən, 
millətindən, irqindən, sosial mənsubiyyətindən 
asılı olmayaraq, bütün ölkə vətəndaşlarını 

ümumi Vətən naminə həmrəyliyə dəvət edirdi. 
Milli-dini mənsubiyyətindən asılı olmaya-
raq, hər bir vətəndaşın bu torpaq üçün milli 
sahiblik hissi yaşamasını isə tolerantlığın 
bariz təzahürü hesab edirdi. Əslində, dini və 
etnik tolerantlıq Azərbaycan xalqının qanında, 
canında, kökündə var. Milli ənənələrimizdə, 
mentalitetimizdə, habelə sosial, mənəvi və dini 
düşüncə laylalarımızı özündə yaşadan folk-
lorumuzda başqa dinlərə, millətlərə dözümlü 
münasibət əksini tapır.

Heç kəsin yadından çıxmayıb. Yeni 
əsrin ilk ilinin avqust ayında “Etimad” 
qəzetində Qafqaz müsəlmanlarının rəhbəri, 
şeyxülislam Hacı Allahşükür Paşazadənin 
ünvanına təhqiramiz yazı verilmişdi. Bu 
yazı ölkə ictimaiyyətinin ciddi narazılığına 
səbəb olmuşdu və təhqir olunan dini rəhbərin 
tərəfdarları adıçəkilən qəzetin əməkdaşlarının 
cəzalandırılmasını tələb edirdilər. Ölkədə çox 
gərgin vəziyyət yaranmışdı. İstənilən çətin 
məqamdan ustalıqla çıxmağı bacaran ulu 
öndər Heydər Əliyev 2001-ci il avqust ayının 
13-də ölkə əhalisini səbr və təmkinli olmağa, 
qələm əhlini isə radikallıqdan uzaqlaşmağa, 
cəmiyyətdə ədalətli mövqe tutmağa çağıran 
geniş bəyanatla çıxış etmişdi. 

 “Ölkəmizin ictimaiyyətini və məni narahat 
edən bir hadisə ilə əlaqədar öz münasibətimi 
bildirmək istəyirəm” – deyə bəyanata başlayan 

böyük dövlət xadimi yazırdı: “ Azərbaycanda 
söz azadlığı, mətbuat azadlığı demokrati-
yanın əsas prinsiplərindən biri olaraq, tam 
bərqərar olunubdur. Ancaq təəssüflər olsun ki, 
bəzi qəzetlər, ayrı-ayrı şəxslərə mənsub olan 
qəzetlər, yaxud müstəqil qəzetlər, müxtəlif 
partiyalara mənsub olan qəzetlər Azərbaycanın 
Konstitusiyasının, Azərbaycanın qanunları-
nın mətbuat azadlığı, söz azadlığı haqqında 
yaratdığı şəraitdən sui-istifadə edirlər. Biz 
qəzetlərdə çox tez-tez ayrı-ayrı insanların 
təhqir olunması, onların haqqında böhtanlar, 
yalanlar yazılmasının şahidiyik. Mənim özümü 
də, Azərbaycan Prezidentini də bəzi hallarda 
təhqir edirlər, mənə böhtanlar atırlar. Mənim 
haqqımda müxtəlif uydurmalar yayırlar. Ancaq 
mən bunlara dözürəm. Dözürəm ona görə yox 
ki, mən bunlara qarşı qanun çərçivəsində tədbir 
görə bilmərəm. Ona görə ki, mən belə yazıların 
müəlliflərinin hərəkətlərini Azərbaycanın 
mənəviyyatına, Azərbaycanın dövlətçiliyinə 

zidd hərəkətlər kimi qəbul edirəm”.
Burada məxsusi qeyd edilməli bir məqam 

var. Prezident xatırladır ki, bəzi üzdəniraq 
qəzetlər və qələm sahibləri onun özünü də 
tənqid və təhqir edirlər. Ancaq həmin əsassız 
tənqidlərin və təhqirlərin heç birinə cavab 
verməyən Heydər Əliyev dini rəhbərin təhqir 
edilməsini cavabsız qoymur və qoya da 
bilməzdi: “Azərbaycanın dini rəhbəri bizim 
müsəlman dinimizi nəinki Azərbaycanda, 
bütün Qafqazda təmsil edən ən yüksək vəzifəli 
şəxsdir. Əgər Azərbaycanın dini rəhbəri bütün 
Qafqaz müsəlmanlarının şeyxülislamı adını 
alıbsa, demək, bu, bizim üçün böyük iftixar 
hissidir. Məlumdur ki, cənab Allahşükür 
Paşazadə tutduğu bu vəzifədə 20 ildən artıqdır 
xalqa sədaqətlə xidmət edir, Azərbaycanın 
xarici siyasətində özünəməxsus imkanlardan 
istifadə edərək iştirak edir və Azərbaycanın 
dövlətçiliyinə xidmət edir. Onun haqqında bu 
cür əxlaqsız, mənəviyyatsız sözlərin yazılması 
bunun müəlliflərinin və o qəzetin nə qədər düş-
gün vəziyyətdə olduğunu nümayiş etdirir”.

Xatırladaq ki, sovet dönəmində qəzetə, 
mətbuata, jurnalistə Heydər Əliyev qədər 
hörmət və ehtiramla yanaşan ikinci bir rəhbər 
işçinin olduğuna heç kəs inana bilməzdi. Ancaq 
buna baxmayaraq, ulu öndər sıravi bir qəzetdə 
bütün Qafqaz müsəlmanlarının rəhbərinin 
təhqir olunmasına münasibət bildirərkən ömrü 

boyu işlətmədiyi ifadələri də məqbul saymışdı. 
Ulu öndər gündəlikdəki məsələdən istifadə 

edərək çoxmilyonlu xalqımıza üz tuturdu: 
“Bir-iki məsələyə də toxunmaq istəyirəm. 
O da ondan ibarətdir ki, biz öz milli-mənəvi 
dəyərlərimizi, adət-ənənələrimizi, əxlaqi 
dəyərlərimizi bütün istiqamətlərdə qoruma-
lıyıq, saxlamalıyıq və gənc nəsli əsrlər boyu 
böyük sınaqlardan keçmiş bu mənəvi, əxlaqi 
dəyərlər ruhunda tərbiyələndirməliyik.

Hər xalqın öz mentaliteti var. Bizim 
Azərbaycan xalqının mentaliteti onun bö-
yük sərvətidir. Heç vaxt iki xalq bir-birinə 
bənzəməz. Heç vaxt iki xalq bir-birinə bənzər 
dəyərlərə malik ola bilməz. Yenə də deyirəm, 
hər xalqın özünə, öz tarixi köklərinə, əcdadları 
tərəfindən yaradılmış milli-mənəvi dəyərlərinə 
bağlılığı böyük amildir. Biz də indi dünya-
nın mütərəqqi mənəvi dəyərlərindən istifadə 
edərək, xalqımızın mədəni səviyyəsini daha 
da inkişaf etdirərək, gənc nəsli daha da sağlam 
əhval-ruhiyyədə, saf əxlaqi əhval-ruhiyyədə 
tərbiyələndirməliyik”. 

Ümummilli liderin yada salmaq 
istədiyi ikinci məsələyə diqqət yönəldək: 
“Ölkəmizin dərdi var, bu, ümumi dərddir. O 
da Azərbaycanın işğal olunmuş torpaqlarının 
azad edilməsi və xüsusən bu torpaqlardan 
didərgin düşmüş, çadırlarda yaşayan insanların 
öz yerlərinə – yurdlarına qaytarılması dərdidir. 
Hələ ki, bunun mümkün olmadığı halda onların 
o çadırlarda minimum yaşayışını təmin etmək 
– bunlar bizim ümumi dərdimizdir. Amma 
bir qütbdə həddindən artıq zənginləşmiş, 
bəzi hallarda qanunsuz zənginləşmiş, öz 
vəzifələrindən sui-istifadə edərək zənginləşmiş, 
harınlaşmış insanlar və onların övladları 
eyş-işrət içərisindədir, o biri tərəfdən, çadır-
larda yaşayan insanlar inildəyirlər, nə qədər 
əziyyətlər çəkirlər. Hər bir vətənpərvər insan 
düşünməlidir ki, əgər mənim xalqımın bir 
hissəsi belə ağır vəziyyətdədirsə, mən bu qədər 
harınlaşmamalıyam. Amma harınlayanlar, bəzi 
zənginləşmiş adamlar var”. 

Ulu öndərin bu tezisləri yuxarıda qeyd 
etdiyimiz ədəbi nümunələrlə tamamilə 
uzlaşır. Çünki tarixən formalaşmış milli-
mənəvi dəyərlərimizin bir istiqaməti də 
sosial birgəyaşayış çərçivəsində ədalətin 
qorunmasını təmin etməkdir. Böyük Nizami-
nin “İsgəndərnamə” əsərinin qəhrəmanı öz 
səfərlərindən birində sosial ədalətin tamamilə 
bərqərar edildiyi cəmiyyətin şahidi olur. 
Nizamidən bir neçə əsr sonra avropalılar həmin 
cəmiyyəti “utopik sosializm” adlandırmışdılar. 
Heydər Əliyev isə həmin cəmiyyətin utopik 
deyil, real olması üçün xalqı ədalətli olmağa 
çağırırdı. Nə yaxşı ki, həmin çağırışlar cavabsız 
qalmadı və bu gün Azərbaycanda bilavasitə 
xalqa xidmət edən dövlət formalaşdırılıb və 
vətəndaş cəmiyyəti yaradılıbdır. 

İttifaq MİRZƏBƏYLİ,  
Əməkdar jurnalist,  

“Xalq qəzeti”

“Milli-mənəvi dəyərlər  
bizim üçün hər şeydən üstündür”

Paşinyanın Brüssel iflası: erməni hökumət başçısının dilənçiliyi
 � Ermənistanın yeni hakimiyyətinin perspektivsiz xarici siyasət 

kursu seçdiyinə dair ekspert fikri mövcuddur. Nikol Paşinyan baş nazir 
postuna gələndən ortada yeni heç bir şey yoxdur. Ermənistanın daxili həyatı 
sanki sönüb, iqtisadiyyatda durğunluq davam edir. İllərdir Serj Sarkisyanın 
“uğurlu” daxili siyasət apardığını yazan kütləvi informasiya vasitələri indi 
də N.Paşinyandan eyni həvəslə yazır. Lakin S.Sarkisyanın sonu məlumdur. 
N.Paşinyanı da eyni aqibət gözləyir. Bu, onun Brüssel səfərindən sonra daha 
aydın görünür. Ermənistanın baş nazirinin özü Brüssel hava limanında 
jurnalistlərə bildirib ki, Avropa İttifaqı Ermənistana münasibətini dəyişsə, 
yaxşıdır. Brüssel erməni inqilabından ağızdolusu danışır, lakin heç bir 
konkret addım atmır. Ona görə də ya pafoslu danışıqlara son versinlər, ya 
da siyasətlərini dəyişsinlər. Deməli, faktiki olaraq N.Paşinyan Brüsseldən 
məyus qayıdıb. Əliboş dönüb. Bu məqam əslində İrəvanın apardığı siyasətin 
çürüklüyünü bir daha təsdiq edir. Bütövlükdə götürdükdə, N.Paşinyanın 
Brüssel səfərinin iflasının təhlili üzərində dayanmağa ehtiyac duyulur. Həm 
də bu, Azərbaycan rəhbərinin çox uğurlu Brüssel səfəri fonunda xeyli maraqlı 
görünür.

Siyasi köləlik: Brüssel səhnəsində
Nikol Paşinyanın Brüsseldə çəkdirdiyi 

fotolarda beli və boynu bükük görünməsi şəkil 
çəkənin ustalığının nəticəsi deyil. Ermənistanın 
yeni baş naziri təbiətən boynu bükük və baş-
qalarının əmrini yerinə yetirən birisidir. Sözdə 
reallaşdırdığı siyasətin ruhu da köləlikdən yo-
ğurulub. Ekspertlər Brüsseldə bir daha bunun 
əyani şahidi oldular.

Öncədən ermənilər yeni baş nazirin 
Brüsselə səfərindən bir təbliğat kampaniyası 
düzəltməyə çalışdılar. Bəyan etdilər ki, əgər 
NATO-nun sənədlərində Ermənistanı qane 
etməyən məqamlar olsa, səfər baş tutmaya-
caq. Nələrdən ibarət imiş bu "erməniləri qane 
etməyən məqamlar"? Əlbəttə, Azərbaycanın 
ərazi bütövlüyünün dəstəklənməsi məsələsini 
nəzərdə tuturdular. Bununla yanaşı, 
Azərbaycanın öz işğal edilmiş ərazilərini 
azad etmək haqqının tanınması da prinsipial 
əhəmiyyət daşıyır.

NATO və Avropa İttifaqının sənədlərində 
Azərbaycanın ərazi bütövlüyü tam dəstəkləndi, 
ancaq N.Paşinyan Brüsselə getdi. O, öz sözünü 
yedi. Həm də hər hansı iradını bildirmək 
üçün deyil, pul dilənmək, yardım istəmək və 
Azərbaycan Ordusunun qarşısının alınması 
üçün NATO-nun tədbir görməsini xahiş etmək 
üçün getdi. Bu barədə Rusiya KİV-lərində 
maraqlı yazılar dərc edilməkdədir.

Andrey İvanov vurğulayır: "Bununla Pa-
şinyan diplomatiyası bitdi, çünki dostluq haq-
qında vədlərdən sonra dərhal pul xahiş etməyə 
başladı. "Ermənistanın demokratikləşmə 
cəhdlərini" Brüsseldə ildə 10 milyon avro əlavə 
yardım etməkdə qiymətləndirdilər. Bu miqdarla 
nəhəng layihələr reallaşdırmaq mümkün deyil 
və erməni baş nazir Aİ-nin nümayəndələrindən 
biri ilə görüşdə deyib ki, "demokratik 
Ermənistan özünə qarşı daha ciddi münasibət 
gözləyir"". Bu fikirlər üzərində bir qədər geniş 
dayanaq.

N.Paşinyan diplomatiyası harada bitib? 
Birincisi, Brüssel səfəri N.Paşinyanın Moskva-
nı şantaj etmək işində son fraqmentdir. Çünki 
bu vaxta qədər erməni baş nazir Rusiyaya 
sadiq və yaxın müttəfiq olmaqla yanaşı, Aİ, 
ABŞ və NATO ilə də əməkdaşlıq etməyə 
üstünlük verdiklərindən danışırdı. Bu zaman 
Brüsselə NATO-nun tədbirinə səfəri Rusiya 
vətəndaşlarına tanışlıq məqsədi ilə edilən səfər 
kimi təqdim edirdi. "Yeni baş nazir Nikol Pa-

şinyan sadəcə Qərbin dostu olmaq istəmir, həm 
də Rusiyaya düşmən əhval-ruhiyyəsində olan 
NATO-nun tərəfdaşı olmağa çalışır. Paşinyan 
KTMT-yə üzv ölkələrdən birinin yeganə lideri-
dir ki, alyansın 11-13 iyul Brüssel sammitində 
iştirak etdi".

Moskvanın qəzəbi:  
satqınlığın sərhədi

Bunlar Nikol Paşinyanın kadr siyasəti 
kontekstində təsadüfi görünmür. News.ru porta-
lının yazdığına görə, antirusiya mövqeli adam-
ları Nazirlər Kabinetində yüksək vəzifələrə 
təyin edib. Məsələn, diaspor üzrə nazirin mü-
avini Babken Ter-Qriqoryan Soros Fondunun 
koordinatoru olub. O, hətta N.Paşinyan inqilabı 
zamanı meydanda Vladimir Putin əleyhinə sərt 
ifadələr olan plakatı əlində tutub.

Yeni mədəniyyət naziri Lilit Makunts 
2016-cı ildə ABŞ-ın Mərkəzi Kəşfiyyat İdarəsi 
(MKİ) ilə əlaqəsi olan Sülh Korpusunda çalı-
şıb. Əmək naziri Mane Tandilyan Ermənistanın 
Avrasiya İqtisadi İttifaqından çıxmasını açıqca 
təbliğ edir. Ekspertlərin təxmininə görə, bütün 
bunları N.Paşinyan Moskvanı şantaj etmək 
üçün edir. O, mesaj verir ki, "mənə dəstək 
verməsəniz, Ermənistan Qərb tərəfə keçəcək".

Lakin Brüsseldə N.Paşinyanın ifadə etdiyi 
fikirlər və görüşməyə can atdığı adamların si-
yasi kimliyi göstərir ki, erməni liderin Kremlə 
qarşı aparmaq istədiyi şantaj siyasəti öz poten-
sialını tükədib. Çünki N.Paşinyanın özünün si-
yasi kimliyi atdığı addımlardan aydın görünür. 
Moskva belə şeylərə inanmır və N.Paşinyanın 
səviyyəsiz bir siyasətçi olduğunu, öz yaxın 
tərəfdaşından imtina etməyi düşündüyünü 
və bunun üçün özünü Qərbə satmağa hazır 
olduğunu gördü. Məlum oldu ki, N.Paşinyanın 
Rusiya ilə bağlı dedikləri də yalan imiş və 
Ermənistanın xarici siyasət kursunu dəyişmək 
planı vardır. Bu mənada N.Paşinyanın primitiv 
manevrlərlə dolu siyasəti və diplomatik 
"hiyləgərliyi" bitib!

Ermənistanın yeni baş naziri daxili 
siyasətdə də bitmiş kimi görünür. Ekspertlərin 
fikrincə, onun Brüssel səfərini böyük diploma-
tik uğur adlandırmasına baxmayaraq, bu fikrin 
arxasında reallıq dayanmır. 

N.Paşinyan avropalı liderləri küncdə-
bucaqda gözləyərək qarşılarına çıxıb, özünü 
təqdim edib və onlar da nəzakət xatirinə aya-
qüstü söhbət ediblər. 

Bütün bunları müşahidə edən jurnalistlər 

N.Paşinyanın ləqəbini "liderlərin qarovulçusu" 
qoyublar. Rusiyalı jurnalistin ümumiləşdirməsi 
isə doğrudan da maraqlıdır. A.İvanov yazır: 
"Ümumiyyətlə, Ukrayna Prezidenti Petro 
Poroşenkonun dəfələrlə oynadığı ssenari 
təkrarlanır. O, sammitdə Qərb liderlərinin arxa-
sınca qaçır və fotokameraya düşməyə çalışırdı. 
Ancaq Ukrayna Prezidenti Ermənistanın baş 
nazirindən fərqli olaraq bu zaman "çoxvektorlu 
siyasət"dən danışmır və bir neçə stulda oturma-
ğa cəhd göstərmir".

Bu fikirlərdə də N.Paşinyanın bir siyasətçi 
kimi simasızlığı aydın təsvir edilir. P.Poroşenko 
birmənalı olaraq mövqeyini dəqiq ifadə edir. 
N.Paşinyan isə primitivcəsinə hamıya yalan 
satır – Moskvada Rusiya ilə, Brüsseldə isə Aİ 
ilə birlikdədir! Hərbi sahədə həm KTMT-dədir, 
həm də NATO ilə əməkdaşlıqda! Özü də bu 
zaman Ermənistanı Azərbaycanla müqayisə 
etməyə cəhd göstərir. Reallıqda isə bu ölkələrin 
hərbi-müdafiə siyasəti və təhlükəsizlik kon-
sepsiyaları müqayisə oluna bilməz. Çünki 
Azərbaycan birmənalı olaraq müstəqil və 
balanslaşmış siyasət yeridir. Azərbaycan heç 
bir hərbi alyansın üzvü deyil. Onun Avropa 
ölkələri ilə də, Avrasiya İttifaqı ölkələri ilə də 
əməkdaşlığı uzun illərdir ki, bir-birindən asılı 
olmadan davam edir. Azərbaycan nə KTMT-yə 
can atır, nə də NATO-ya. Bakı öz milli maraq-
larına uyğun olan məsələlərdə bərabərhüquqlu 
əməkdaşlıq qurur. Bu səbəbdən də nə Vaşinq-
ton, nə Moskva, nə də Brüssel Azərbaycanın 
siyasətini tənqid etmir. Çünki buna əsasları 
yoxdur.

Ermənistan isə KTMT-yə, daha dəqiqi, 
Rusiyanın hərbi imkanlarına sığınıb, NATO 
ilə hərbi əməkdaşlıqdan dəm vurur. Hətta 
həyasızcasına NATO-ya irad bildirir ki, niyə 
Azərbaycana mesaj vermirsiniz ki, hərbi 
əməliyyatlara başlasa, ona sarsıdıcı zərbə 
vurulacaq. "Euronews"a verdiyi müsahibədə 
N.Paşinyan bəyan edib ki, Şimali Atlantika 
Alyansı Azərbaycana "güclü mesaj" verməlidir. 
Və əgər Dağlıq Qarabağı azad etmək istəsə, 
"Qərb bunu yalnız və yalnız bütün dünya-
da demokratiyaya olan təhlükə kimi qəbul 
etməlidir" (bax: əvvəlki mənbəyə). Ancaq 
NATO-da bu fikir təəccüb doğurub, çünki 
Qərb ölkələrinin liderləri dəfələrlə deyiblər 
ki, Azərbaycanın ərazi bütövlüyünü tanıyırlar. 
NATO da Azərbaycanın ərazi bütövlüyünü 
tanıdığını bəyan edib və müvafiq sənədlərdə 
həmin məqam əks olunub. NATO həm də bu 
kimi təxribatlara onu qarışdırmağın perspektiv-
siz olduğunu vurğulayıb.

Növbəti yalan: "erməni 
demokratiyası" nağılları

Nikol Paşinyanın bu addımı nəyi 
ifadə edir? Hər şeydən əvvəl, bu adamın 
həqiqətən də siyasətdən xəbəri yoxdur. 
Məhdud erməni düşüncəsi ilə dünyanı öz 
məhəlləsi sayır və "qabadayılıq" etməyə cəhd 
göstərir. Sonra aydın olur ki, onun Dağlıq 
Qarabağ münaqişəsinin həlli ilə bağlı gedən 
proseslərdən düz-əməlli xəbəri yoxdur. Belə 
ki, əgər N.Paşinyanın NATO-nun, Aİ-nin, 
AŞPA-nın, BMT-nin qəbul etdiyi sənədlərdən 
xəbəri olsaydı, gülünc fikir ortaya atmazdı. 
Təsəvvür edin ki, BMT-nin dörd qətnaməsində 
Ermənistandan işğal etdiyi Azərbaycan tor-
paqlarından çıxması tələb olunur, N.Paşinyan 
isə Ermənistanı regionun "demokratiya beşiyi" 

kimi təqdim etməyə çalışır. Guya bütün dünya 
bu "demokratiya beşiyi"ni qorumalıdır.

Bu zaman erməni diplomatiyasına xas olan 
adi bir səhv nəzərə alınmır: Dağlıq Qarabağda 
erməni əsgəri işğalçı kimi mövcuddur! Bu 
torpaqları ermənilər xarici yardım hesabına 
1988-ci ildən başlayaraq zəbt ediblər. Günahsız 
insanları qətlə yetiriblər. Uşaqları, qadınları, 
qocaları amansızcasına öldürüblər, onları 
diri-diri yandırıblar, quyulara atıblar. Dünya 
dövlətləri Xocalı hadisələrini soyqırımı kimi 
tanımağa başlayıb. İndi bir küçə adamı düşüb 
ortalığa ki, Ermənistan Cənubi Qafqazda "de-
mokratiya beşiyi"dir.

Əslində, rəsmi İrəvanın yeni bir təbliğat 
oyununa başlamaq istədiyi açıq görünür. Lakin 
bəri başdan deyək ki, bu, süni, əsassız və 
kimsəni maraqlandırmayan hoqqadan başqa bir 
şey deyildir. Belə ki, N.Paşinyan hakimiyyəti 
və onun KİV-dəki qulbeçələri yeni hökumətin 
demokratik obrazını formalaşdırmağa çalı-
şırlar. Onlar atdıqları bir-iki addımla Qərbə 
göstərmək istəyirlər ki, İrəvan artıq demokratik 
və müstəqil olmağa qərar verib. Korrupsiya ilə 
mübarizə aparır, yeni gənc kadrlar təyin edir. 
Eyni zamanda, Rusiyanın hərbi-sənaye komp-
leksi və "Qazprom"un təsirindən qurtulmaq yo-
lunu tutub. Lakin təkbaşına buna gücü çatmaz, 
ona görə də Qərb dəstək verməlidir.

Ermənilərdə belə sadəlövh təsəvvür var 
ki, dünyanın harasında olursa-olsun, demok-
ratiyaya can atanlar varsa, Qərb onların şəksiz 
xilaskarı olur. İndi N.Paşinyan da Brüsselin 
dəhlizlərində onun-bunun ardınca sülənərək 
"Ermənistanda demokratiya var" təbliğatını 
aparmağa çalışır. Hesab edir ki, Qərb 
siyasətçiləri Ermənistanı hər bir məsələdə, 
hətta Azərbaycanın torpaqlarını işğalda 
saxlamaqda dəstəkləyəcəklər. Deməli, faktiki 
olaraq N.Paşinyan Qərbi də şantaj edir, ona 
təcavüzkarın yanında durmağı təklif edir.

N.Paşinyan bunu həm də çox qorxduğun-
dan edir. Erməni siyasətçiləri daim hay-haray 
salırlar ki, Azərbaycanı hərbi əməliyyatlar 
keçirməyə qoymasınlar. Bilirlər ki, Azərbaycan 
Ordusu erməni silahlı qüvvələrini darmadağın 
edəcək. Özünü çox güclü hesab edən erməni 
ordusu indi Avropaya yalvarır ki, müharibəyə 
imkan verməsin. Bu qorxu Brüsseldə açıq-aş-
kar hiss olundu. Bəlkə də elə həmin duyğular 
N.Paşinyanı onun-bunun arxasınca qaçmağa 
məcbur edib. Əgər o, Ermənistan ordusunu 
güclü hesab etsəydi və savaşdan qalib çıxaca-
ğına inansaydı, şübhəsiz, indi özünü göylərdə 
aparardı. Brüsselə də getməzdi, Moskvadan da 
küsməzdi. Bu o deməkdir ki, N.Paşinyanın ad-
dımlarında Azərbaycan qorxusu açıq mövcud-
dur və o, psixoloji olaraq artıq məğlub durum-
dadır. Azərbaycan rəhbərliyinin apardığı uğurlu 
və davamlı siyasət Ermənistan rəhbərliyini 
yerində oturdub. N.Paşinyan Brüsseldə də 
Azərbaycanın siyasəti qarşısında diz çökdü!

Əlbəttə, Avropada çox yaxşı görürlər ki, 
Ermənistan Azərbaycanın torpaqlarını xarici 
yardım hesabına işğal edib və nə zamansa oranı 
mütləq tərk etməlidir. Bunun başqa variantı yox-
dur. Həmin səbəbdən də, kimsə ciddi səviyyədə 
rəsmi İrəvanın yanında dura bilməz. Fraqmen-
tar olaraq onu hansısa məsələlərdə konkret 
məqsədlərə görə dəstəkləyə bilərlər. Ancaq 
davamlı dəstək və yardım mümkün deyildir.

Deməli, Ermənistan diplomatiyası çox 
primitiv üsulla Azərbaycanın təhlükəsizlik 

siyasətini və ordu quruculuğu kursunu təhrif 
etməyə çalışır, lakin hər dəfə biabır olur. 
Əvəzində, N.Paşinyana xəbərdarlıq edilir ki, 
eyni zamanda bir neçə stulda oturmasın, yoxsa 
ciddi xəsarət ala bilər!

Əslində, avropalıların özləri də 
N.Paşinyanın peşəkar siyasət yeridə biləcəyinə 
inanmırlar. Bu barədə hətta açıq fikir bildirirlər. 
Məsələn, Aİ-nin Ermənistandakı səfiri Pyotr 
Svitalski erməni baş nazirin açıq dilənçiliyinə 
reaksiya verərək deyib ki, Avropa İttifaqı elə bu 
gün də Ermənistanın əsas sponsorudur. Yardım 
proqramı isə apreldə Ermənistanda hakimiyyət 
dəyişikliyindən əvvəl qəbul edilib. Bundan 
başqa, rəsmi İrəvanın Brüssel siyasətində 
əhəmiyyətli dəyişiklik müşahidə edilmir. 
Buna görə də, P.Svitalski istehza ilə sual edir: 
"Ermənistanın Aİ-yə qarşı dəyişməz siyasəti 
Avropa İttifaqının Ermənistan siyasətində 
dəyişikliyə gətirib çıxarmalıdır?".

Çıxış yolu: yenə də vassallıq
Bəli, rəsmi İrəvanın gülünc və əsassız 

siyasi iddiaları Avropa siyasətçilərində gülüş 
doğurur. Onlar Ermənistanın doğru yolda olma-
dığını açıq deyirlər. Ondan ciddi siyasi kurs 
tələb edirlər. Bununla Ermənistanın geosiyasi 
kursunun daha bir qüsuru ortaya çıxmış olur. 
İndi Avropa da Ermənistanı səbatsız mövqe tut-
maqda ittiham edir. Brüssel göstərir ki, hər şey 
yardımlara bağlı deyil, real əməkdaşlıq üçün 
səmərəli və ölçülü-biçili siyasət xətti seçmək 
gərəkdir. Bu imkandan isə İrəvan tamamilə 
məhrumdur. Çünki Ermənistanı ermənilər de-
yil, Rusiya yaradıb! Ermənistan siyasi, iqtisadi 
və geosiyasi olaraq Kremlin iradəsindən tam 
asılıdır. Moskva isə xəyanəti bağışlamır!

Bunların fonunda Azərbaycan Prezidenti 
İlham Əliyevin Brüssel səfəri çox uğurlu təsir 
bağışlayır. İyulun 10-12-də baş tutan həmin 
səfər zamanı iki mühüm sənəd imzalanıb. 
Onlardan biri Aİ ilə əməkdaşlığın prioritetləri 
ilə bağlı olub. Sənəddə Aİ tarixində ilk dəfə 
olaraq sərhədlərin toxunulmazlığı öz əksini 
tapıb. NATO-nun qəbul etdiyi sənəddə də 
Azərbaycanın ərazi bütövlüyünün təmini 
məsələsi ayrıca vurğulanıb. Bütün bunlarla 
bağlı Azərbaycan Prezidenti İlham Əliyevin 
ifadə etdiyi fikirlər çox maraqlıdır. Dövlət 
başçısı deyib: "Azərbaycan NATO və bu 

təşkilatın üzv dövlətləri tərəfindən ölkəmizin 
siyasi müstəqilliyinə, suverenliyinə, ərazi 
bütövlüyünə və Ermənistanla münaqişənin bu 
prinsiplərə əsaslanan həllinə verdiyi davamlı 
dəstəyi yüksək qiymətləndirir".

Nikol Paşinyan heç bir sənəd imza-
laya bilməyib. Onun NATO-nun yekun 
bəyannaməsinə xalqların öz müqəddəratını 
təyinetmə prinsipini daxil etmək cəhdi də iflasa 
uğrayıb. N.Paşinyana F.Moqerininin Dağlıq 
Qarabağ münaqişəsi ilə bağlı dedikləri tərs sillə 
kimi dəyib. Aİ rəsmisi açıq bildirib ki, heç bir 
ön şərt qoymadan danışıqları ATƏT-in Minsk 
qrupu çərçivəsində davam etdirmək gərəkdir. Bu 
o deməkdir ki, Aİ danışıqlara Dağlıq Qarabağ 
separatçılarının qatılmasını qəbul etmir. Deməli, 
N.Paşinyanın küçədə verdiyi əsas vəd də boşa 
çıxıb. Bu mənada da onun siyasəti bitib!

İndi N.Paşinyan üçün hansı çıxış yolu 
qalıb? Ekspertlər deyirlər ki, o, seçim qar-
şısındadır: Ermənistanı NATO-nun Cənubi 
Qafqazdakı hərbi bazasına çevirmək və əlavə 
maliyyə yardımı verilməsini xahiş etmək və 
ya özünü Qərbə yaxınlaşan kimi göstərməklə 
Moskvadan pul xahiş etmək. Üçüncü variant 
da vardır – müstəqil güclü iqtisadiyyat yaradıb, 
inkişaf etdirmək. Ancaq, görünür, bu ssenariyə 
N.Paşinyan ciddi baxmır.

Göründüyü kimi, bu, Nikol Paşinyanın 
faktiki olaraq siyasi iflası deməkdir. Onun 
başqa çıxış yolu qalmayıb. Ya Qərbə satılmalı, 
ya da illərdir satıldığı Moskvanın çətiri altında 
daha dərinliklərə getməlidir. Ekspertlər də 
hesab edirlər ki, müstəqil inkişaf kursu rəsmi 
İrəvan üçün əlçatmazdır. Əslində, bu barədə 
Azərbaycan çoxdandır fikir bildirir. Hətta təklif 
edir ki, işğaldan əl çəksin. Bu halda onunla 
əməkdaşlıq məsələsinə yenidən baxılacaq. 
Hər dəfə olduğu kimi, bu dəfə də Ermənistan 
rəhbərliyi düşmənçilik və təcavüz yolunu 
seçir. Bunun da bədəlini çox ağır şəkildə 
ödəyəcəklər.

Eyni zamanda, görünür ki, dünyanın heç 
bir geosiyasi güc mərkəzi təcavüzkarın yanında 
durmaq arzusunda deyil. Artıq haqq-ədaləti 
bərpa etməyin zamanıdır. Əks halda, dünya 
xaoslardan, risklərdən, terrordan və böhranlar-
dan qurtula bilməyəcək. Bu mənada bəşəriyyət 
də seçim qarşısındadır!

